
aus: Da läuft was aus (Tipp und Vorschlag: Sich selbst laut vorlesen!)

Ei wie isch de Spaade zum erste Schdisch in die guud gefleescht Mudderääd gesetzd 
hab, habbisch erstemaa a paa Minude einfach verharrd. Mai Händ habbisch uffn 
Spaadegriff gestitz unn abgewatt bis sisch mai Uffreechung a bissie geleecht hatt. Fer
misch waa des ja a vollkommen ungewoohnt Abbeid. Die Gärdnerin, des is eher mai 
Fraa – isch bin mehr so de Theoreedigä.

Daatsäschli habbe mei ganse Gliedmaaße baal uffgehörd zu ziddän unn isch kann 
euch saache, da is so ä innä Still unn Fassung in misch eigekehrt. Däre verdangt die 
Gaddeärbet wohl ihr Bliebtheit – würddische emaa saache.

Also ganz erfüllt von sonerer Mischung aus Aaspannung unn Zuversischt habbisch 
dann – wie die Zeit gekomme is – den Spaade aangesetzt unn habb'n wie son eschte 
Landabbeidä schwungvoll inde Boode getrede. Wie'er dann so bei de Hälft steggege-
blibbe is, habbisch a paamaa vor- unn zurückgewippt, wie isch des bei meine grooße 
Vorbilder geseh' hab. Dann habb'isch die Schaufel vollends äneigedrede un hab den 
Stiel nach unne gedrickt, fast bis uff die Ääd anunnä. Unn die Ääd hat sisch vorne uff
dem Spaadeblesch nach obbe gehobe. Isch habb dann noch des abgestochene Stick 
von dem Boden weidä aangehobe, den ganse Spaade umgedreht un die Ääd zurück in
die klaa Gruub gekippt, die wo da grad entstanne waa.

Obb'äs glaabd odä nett, ihr Leut, abbä soebe haddisch main erste Spaadestich voll-
bracht. Der iss mir vill flissichä von de Hand gegange als wie isch des selber jemaals 
geglaabt hätt. Isch bin dann'nen Schritt zurückgetrede unn hab mä mei eischen Werk 
mit halb zusammegekniffene Aache aageguckt. Un isch musst saache – des hat schon
zimmlisch fachmännisch ausgesee.

Ei isch waa ja so richdisch gestärkt dursch den ibberraschende Erfolg unn so 
habb'isch gleich freelisch beschwingt den zweide unn dridde Spaadestisch durchge-
führt. Ihr könnt mä glaabe, ihr Leut, isch bin rischdisch euphorisch gewordde – wie 
isch da so die Lebendischkeit von dene physikalische Gesetze gespürt hab. Isch konnt
die Helbelgesetze unn de Schwerpunkt am eichene Leib spürn. Dess waa schon'ne 
Erfahrung, Kerle – naa.

Weidä beflücheld unn versöhnt mid'de Weld un all ihrn Mensche sinn mir spielend de
virrde bis sibbde Stich gelunge. Dabei habbisch misch bemüht, die Teschnik unn vor 
allem aach die Ästhetik zu vervollkommne.



En ausgegrabene Staa hat Wellen von Begeisderung in mir ausgeleest. Mit stolz ge-
schwellter Brust habb'isch'n zum Kieselbeed in de Nää getraache wo er niiie mää 
klaane, zaade Wurzelche am Wachse hinnern kann.

Nach dem uffbauende Erlebnis hat sich dann de Spaade wie von selbä dursch die Ääd
gewühlt unn hat so de achde bis elfde Stisch geschafft.

Abbä uff aamaa traade dannn doch ärrste Ermüdungserscheinunge uff, werklisch 
waa, ihr Leud. Beim zwölfte maa bügge habb'isch dann doch mei Wirbbelsäul ge-
spürt – mit so'em Ziehe, isch kann euch saache. De dreizehnde bis fuffzehnde Stisch 
konnt'isch dann nur noch unnä Stöhne ausführn un mei geplaachdes Rückraad hat 
sisch nur noch unnä irrsinnische Schmätze gebooche.

So iss dann mein Entschluss gereift, ä Päus'sche eizuleche. Den Enschluss habb'isch 
dann zwisch'em seschzehnde unn siebzehnde Tritt verwerklischd. Zunächst habb'isch 
nur daagestanne – betäubt vor Schmezze – unbeweechlisch – mit verzoochenem Ge-
sischt, noch halb zusammegekrümmd. Isch waa nett fäisch, misch uffzurischde.
Abbä nach unn nach iss die Pein verglomme, isch konnt mich voosischdisch bewee-
che. Nach diese Mühe unn dieser Plaach habbisch um so greeßer Genuchduung ibber 
die gedaan Ärbet empfunne. Isch waa froh unn stolz, bis hierher durschgehaale zu 
habbe. Des Verzache is dann'em gesunde Gärdnäbewusstsei gewische.

Un innerhalb von'nerer halbe Stund waa isch mit neuem Obdimismus gefüllt unn hab 
misch in de Laach gesehe, weidäzuabbeide. So fuhr isch dann mit frischem Elaan 
fort. Jeder Stisch had mä doch de Fordschridd gezeischt. Der Spaade hat nur so ge-
danzt – als wä er ausgelasse unn fröhlisch.

Ni mää wolld'isch des neue Gefiel, die neu Erfahrung misse. Es waa wie im Rausch, 
kann'isch euch saache.

Doch leidä – wie dess Leebe manchmal so spillt – hat mich a Gewiddä, des wo da 
grad uffgezooche is, gezwunge, mai Abbeid, nach'em einunzwanzischste Spaades-
tisch vorzeidisch abzubreche. Isch hatt schon de ersde Drobbe abbekomme.

Schnell habb'isch de Spaade in de Gerädeschubbe gepackt, hab mir die Gummistiffel 
und die Abbeitskleidung ausgezooche unn bloß noch geguckt dess'isch dess mit hei-
ler Haut unn vor allem drogge noch in mai Woohnung schaffe däd.

Da inne drinn waa isch dann abbä doch e bissie entdäuschd. Dess was isch da für so 
en Reechedrobbe gehaale hadd, dess waa doch nix annäsdä as so en scheiß Klacks 
vonnem Voocheldreck, der wo da uff mein Aam gebladdät iss.

Abbä jetz nochemaa enaus unn nochemaa aafange?

Isch waas ja nett, ihr Leud.


